Commentari didactic

- tier la discussiun:

La discussiun proponida ei impurtonta per ch’ils affons emprendien da sesentir bein en lur pial, senza stuer metter si in’autra mascra. Interessanta para era la damonda con biars affons che anflan sezs la finiziun dall’historia, e con biars che fineschan ella cun Lelebum che daventa grischs. Per talas discussiuns eis ei fetg impurtont ch’il clima dalla classa seigi aviarts e che mintga affon hagi la pusseivladad dad exprimer siu meini.

- il lexicon da colurs:

Era quei pensum ei impurtonts per emprender d’enconuscher sesez, quei ch’ei gest en quella vegliadetgna prepubertara fetg impurtont per rinforzar ils affons. Cun quei pensum han ils affons da far patratgs sur da lur agen esser e sesentir. Per era saver ir entuorn meglier cun differents sentiments san ils affons dar tips a sesezs ni in a l’auter tgei ch’els san far en differentas situaziuns. Era pli tard gida il lexicon ils affons da buca sepiarder en in mund dad illusiuns e sentiments mobein da star culs peis sin tiara.

- la colur dalla pial:

Ozildi regian fetg bia pregiudezis. Quei pensum duess gidar ils affons dad eliminar lur pregiudezis, sche tals ein avon maun, entras quei ch’els vegnan sezs contemplai e giudicai. El gida buca mo els dad eliminar pregiudezis, mobein era da veser co ins sesenta en in’autra pial, e seigi quei mo entras in tec colur. Biars affons vegnan a mussar varts ch’els havevan zuppau, perquei ch’els ughegian dapli cun la colur sin fatscha, in fenomen enconuschent. Ei fuss plinavon era impurtont ch’igl affon sez seigi cunscients da quei fatg, e ch’el sappi ponderar sez tgei tratgs ch’el muossa pli tgunsch cun la colur. Gliez ei denton forsa aunc pretendiu da memia per affons dalla 5 e 6avla classa.

- l’influenza dallas colurs:

Quels pensums ein plitost adattai per las lecziuns da dessegn, gidan denton sco gia menziunau era igl affon d’emprender a percepir meglier sesez. Colurs han pli bia influenza sin nus che quei che nus cartein. Gest perquei eis eis ei impurtont da far vegnir cunscients ils affons da quella influenza. Quei san ins magari gia far cun ina pintga damonda. Pertgei tgi da nus magliass schon ina ligiongia blaua?

